
orang kasi selamat. Kaloe engga ia soeda, djangan tjoema djongkong sadja keh kilap."

Bong-loan berdiam sabentaran, kamoedian dia djoega lantas berlari-lari poelang ka roemahnja, hingga tinggal Hoei-djin sendirian di bawah poehoen mangga.

Djedjaka itoe sepak berapa batoe jang ada di hadepannja, kamoedian berkata pada disir sendiri:

„Dia semba lagi sama goea. . . . . ."

Satelah itoe laloe ia bersenjoem, dan bertindak plahan-plahan maoe balik ka roemahnja, tapi sabelon ia melangkah pintoe, dengen koenjoeng-koenjoeng ia denger orang berseroe:

„Ko Hoei-djin!"

Tatkalah ia berpaling, sigra ia dapet liat Bong-loan jang sedeng dateng mengamperi. Anak pram-poean itoe berlari-lari, kamoedian trimaken padanja satoe angkin dari benang sishoa, seraja berkata:

„Ni, ko Hoei-djin."

„Apa ini?"

„Saia kasi ko Hoei-djin."

Djedjaka itoe berdiam bebrapa saat, kamoedian laloe berkata dengen mesem:

„Goea tadi tjoema memaen sadja, Bong-loan, boekan betoel-betoel goea minta loe kasi apa-apa sama goea. Oedalah loe bawa poelang sadja ini angkin, sebab kaloe sampe loe poenja entjim dapet taoe, tentoe loe nanti dipoekoel lagi."

